
Heriotzatik bueltan 

Gaixo eta kaskar egon zenean pairatutako mina kontatu du Felipe Juaristik 'begi-ikarak' poemarioan; liburu honekin jauzi bat eta aldaketa bat egin ditu egileak 

ainara gorostitzu - DONOSTIA 

Rembrandtek infinitua margotu nahi izan zuen; «Haren pinturetan ez dago ez iraganik ez gerorik: momentu hutsak dira». Spinozak teorikoki frogatu zuen infinitua zer zen. Felipe Juaristiren (Azkoitia, 1957) iritziko, poesiak infinitua adierazi behar du, «ez dagoelako beste modurik hori adierazteko». Rembrandt margolariari omenaldi bat eginez eta Spinozarekin duen lotura ageriko utziz, infinitua adierazten ahalegindu da Begi-ikarak liburuarekin (Erein). Atzo, liburua aurkeztean, honela definitu zuen poetak infinitua: «Luzatzen den oraina, gerorik ez duen oraina eta iraganik ez duen hutsa; denbora hutsa da infinitua». 

Poema liburu honekin «aspaldian» uztartu ez diren kontzeptu bi uztartu nahi izan ditu: filosofia eta poesia. Baina ez ditu kontzeptu filosofikoak poesiaren bidez adierazi, baizik eta filosofiaren sakontasuna duen poesia egin du: «Poesiak filosofiak duen sakontasuna lortu behar du, apaingarrien poesia ez da poesia; poesia poesiagatik ez da poesia, eta etika etikagatik ere ez da etika: biak uztartu behar dira, etika eta estetika». Sakontasun hori Juaristik izandako eta liburuaren oinarrian dagoen esperientziak dakarkio; gaixo eta kaskar egon den urtean izandako minak, hain zuzen.Juaristik, gaixo zegoela, ez dio heriotzari beldurrik izan; heriotza bera «ezagutu» egin du: «Gaixotasun horretan arima ia hil egin zitzaidan, eta orain bueltan etorri naiz, heriotzatik bueltan etorri naiz, eta gauzak beste begi batzuekin ikusten ditut». Haren hitzetan, idazleak sentitutako min hori bakarra da. «Inor ezin daiteke besteren minean jarri, inork ezin du beste inoren mina ulertu. Guk gure mina ulertzen dugu». Berea ez da min fisikoa izan, arimarena baizik; «barrukoa eta okerrena, sendatzen ez den mina». Min kronikoa. Mina eta Rembrandtekiko lilura eta infinitua azaldu nahiaz gain, «urdinarekiko lilura» jaso du idazleak poemario berrian. «Euskaraz gorriak indarra du; urdina, berriz, espiritualtasunaren kolorea da», Juaristik azaldu zuenez; «Ama Birjinaren eta aingeruen kolorea da urdina». Liburu honetan «nahita bilatutako aldaketa bat» ageri da; aldaketa bai forma aldetik eta baita adierazpide aldetik ere: «Adierazpidea bigundu egin da; justuko hitzak daude».Zazpi bat urte poema libururik argitaratu gabe egon ostean, jauzi bat egin du bere poemagintzan. Aldaketaren jarrera hori ezohikoa da gurean, egilearen arabera: «Euskal literaturan idazle gehienak progresistak, aurrerakoiak eta iraultzaileak dira, baina gero literatura egiteko moduan oso konformistak eta kontserbadoreak dira», azaldu zuen aho bizarrik gabe. Juaristirentzat poesia ikertzeko bidea da, eta aurrera jotzeko bidea. «Ni ez nau asetzen ondo egiten dudan hori behin eta berriz egiteak. Batzuek poema bat idazten dute urte batean, eta handik lau urtera poema berarekin bueltaka dabiltza. Hori ez da ona; poetak zerbait berria exijitu behar dio bere buruari, eta hori ez dut ikusten ez euskal literaturan eta ezta erdal literaturan ere». Haren iritziz, «aspaldi» bukatu ziren esperimentuak: «Inork ez du ezer arriskatzen; harriturik gelditzen naiz, baina hala da. Zerrenda egingo genuke azkeneko hiru urteetan zeinek arriskatu duen eta zeinek ekarri duen zerbait berria». Zerrenda hori egitea, ordea, kritikarien eskuetan uzten du: «Oso ondo bizi dira gure kritikariak, funtzionarioak dira; hori haien lana da; ni ez naiz funtzionarioa». 

Hernandez Abaitua, duela bi hamarkadako gomutekin 

Felipe Juaristirekin batera, Mikel Hernandez Abaituak (Gasteiz, 1959) Panpinen erreinua ipuin liburuaren berrargitalpena aurkeztu zuen atzo. Duela 21 urte ez zen gustura gelditu argitalpen harekin, eta orain Koldo Izagirrek orduan egin zion hitzaurreaz gain, Xabier Mendiguren Elizegik beste argitalpen baterako egin ziona azkenean ez zen atera eta egilearen beraren hitzaurrea eta Epilogo autobiografiko-sentimentala gehitu dizkio. Epilogoan liburua idatzi zueneko kultur giroa eta sozio-politikoa jaso ditu. Oh Euzkadi!, Susa eta Zeruko Argia-ko garaiak, besteak beste. 

Lau ipuin fantasiazko eta beste bat errealista biltzen ditu Panpinen erreinua-k, baina bere fantasia ez da jolas hutsa, «alegorikoa» baizik. 
